
RAQAMLI TO‘LOV TIZIMLARINING 
O‘ZBEKISTONDA RIVOJLANISHI VA 
ULARNING SAMARADORLIGI
Egamnazarova Gulnoza Shuxrat qizi 
O‘zbekiston Milliy universiteti talabasi
Ilmiy rahbar: Xoshimov P. Z. 
O‘zbekiston Milliy universiteti professori

Annotatsiya. Mazkur maqolaning asosiy maqsadi Yangi O‘zbekiston iqtisodiyotining shakllanishi sharoitida raqamli 
to‘lov tizimlarining holati va samaradorligini tahlil qilishdan iborat. Shuningdek, O‘zbekistonda raqamli to‘lov tizimlarining 
shakllanishi va istiqbolli rivojlanish yo‘nalishlarini o‘rganish maqolaning muhim vazifalaridan biri hisoblanadi.

Kalit so‘zlar: raqamli to‘lov tizimlari, raqamli to‘lovlar, to‘lov samaradorligi, raqamli iqtisodiyot.
Аннотация. Основной целью данной статьи является анализ состояния и эффективности цифровых платёжных 

систем в условиях формирования экономики Нового Узбекистана. Кроме того, одной из важных задач исследования 
является изучение процессов становления цифровых платёжных систем в Узбекистане и перспективных 
направлений их дальнейшего развития.

Ключевые слова: цифровые платёжные системы, цифровые платежи, эффективность платежей, цифровая 
экономика.

Abstract. The main purpose of this article is to analyze the current state and efficiency of digital payment systems in 
the context of the formation of the New Uzbekistan economy. In addition, one of the key objectives of the study is to examine 
the development of digital payment systems in Uzbekistan and identify their promising directions for future growth.

Keywords: digital payment systems, digital payments, payment efficiency, digital economy.
  

K I R I S H
Hozirgi davrda dunyoda iqtisodiy o‘sish va ijtimoiy farovonlikka erishish maqsadida ilm-fanga doimiy 

ravishda yangiliklar va o‘zgarishlar kiritilmoqda. XXI asr iqtisodiyotining asosiy o‘zgarishlaridan biri an’anaviy 
to‘lov usullaridan zamonaviy raqamli to‘lov tizimlariga o‘tish hisoblanadi. Iqtisodiy samaradorlikni oshirish 
hamda ijtimoiy xizmatlar sifatini yaxshilash maqsadida boshlangan raqamlashtirish jarayoni to‘lov tizimlariga 
ham o‘z ta’sirini ko‘rsatmoqda.

M A V Z U G A  O I D  A D A B I Y O T L A R  S H A R H I
Raqamli to‘lov tizimlarini rivojlantirish va ularning iqtisodiy samaradorligini oshirish masalasi mahalliy hamda 

xorijiy olimlar tomonidan keng tadqiq qilinmoqda. Xususan, Frederik S. Mishkin o‘zining The Economics of 
Money, Banking and Financial Markets asarida bank tizimi, moliyaviy bozorlar va zamonaviy to‘lov vositalarining 
iqtisodiyot rivojidagi o‘rnini nazariy jihatdan asoslab bergan. Mahalliy tadqiqotchilardan R.Sh. Salayev o‘zining 
«Raqamli valyutalar bilan amalga oshirilgan operatsiyalarni rivojlantirish istiqbollari» nomli ilmiy maqolasida 
raqamli valyutalarning iqtisodiyotdagi ahamiyati, ulardan foydalanish imkoniyatlari hamda mamlakatda raqamli 
moliyaviy munosabatlarni rivojlantirish istiqbollarini tahlil qilgan. Mavzuning huquqiy asoslarini o‘rganishda 
O‘zbekiston Respublikasi Prezidentining «Milliy to‘lov tizimini rivojlantirish chora-tadbirlari to‘g‘risida»gi 
PQ–3945-son qarori hamda «Raqamli mahsulotlar (xizmatlar) iste’molchilari huquqlarini himoya qilish va 
raqamli texnologiyalar vositasida sodir etiladigan huquqbuzarliklarga qarshi kurashishni kuchaytirish choralari 
to‘g‘risida»gi PQ–381-son qarori muhim huquqiy asos bo‘lib xizmat qildi.

T A D Q I Q O T  M E T O D O L O G I YA S I
Mazkur tadqiqotda ilmiy bilishning nazariy tahlil, qiyosiy tahlil, statistik tahlil hamda me’yoriy-huquqiy 

hujjatlarni tahlil qilish usullaridan foydalanildi. Tadqiqot jarayonida raqamli to‘lov tizimlari, ularning iqtisodiy 
samaradorligi va mamlakat iqtisodiyotiga ta’siriga oid mahalliy hamda xorijiy ilmiy adabiyotlar o‘rganildi. 
Xususan, Frederik S. Mishkinning bank tizimi va moliyaviy bozorlarga oid nazariy qarashlari hamda R.Sh. 
Salayevning raqamli valyutalarni rivojlantirish istiqbollari haqidagi ilmiy xulosalari tahlil qilindi. Shuningdek, 

tadqiqotning huquqiy asosini O‘zbekiston Respublikasi Prezidentining raqamli to‘lov tizimlari va raqamli 
mahsulotlar sohasiga oid qarorlari tashkil etdi.

T A H L I L  V A  N A T I J A L A R
Dunyoda to‘lov tizimlarini raqamlashtirish jarayoni XX asrning ikkinchi yarmi va XXI asrning boshlariga 

borib taqaladi. Insonlarda tez, oson va qulay to‘lov usullariga ehtiyoj yuzaga keldi va bu to‘lov tizimlarining 
rivojlanishiga sabab bo‘ldi. Raqamli to‘lov qilish (elektron to‘lov) naqd pulsiz, raqamli yoki elektron hisoblar va 
qurilmalar orqali amalga oshiriladi. Ushbu turdagi to‘lov dunyoning turli nuqtalaridan turib pul o‘tkazish imkonini 
beradi. Raqamli to‘lov usullari:

– bank kartalari orqali to‘lov qilish;
– mobil ilova yoki internet saytlari orqali to‘lov qilish;
– biometrik ma’lumotlar (masalan, Face ID) orqali to‘lov qilish;
– elektron hamyonlar va hisoblar orqali to‘lov qilish.
To‘lovlarni elektron shaklda amalga oshirishning rivojlanish tendensiyalari, asosan, Yevropa va AQShda 

kuzatildi. Jumladan, 2007-yilda AQShda PayPal to‘lov tizimi ishga tushirildi va ushbu tizim tez, oson hamda ishonchli 
elektron to‘lovlarni amalga oshirish imkonini yaratdi. Google ham 2011-yilda o‘zining Google Wallet tizimini ishga 
tushirdi va bu orqali foydalanuvchilarga smartfon orqali to‘lovlarni amalga oshirish imkoniyatini yaratdi.

O‘zbekiston ham mustaqillikka erishgandan so‘ng bank va to‘lov tizimlarining huquqiy asoslarini yaratishni 
boshladi. Xususan, 1994-yil 18-mart kuni Vazirlar Mahkamasining «Bank tizimini takomillashtirish, pul-kredit 
munosabatlarini barqarorlashtirish chora-tadbirlari to‘g‘risida»gi 146-son qarori qabul qilindi. Bu orqali to‘lovlar 
uchun talab qilinadigan vaqt miqdori sezilarli darajada kamaydi. Ushbu sohada bosqichma-bosqich amalga 
oshirilgan islohotlardan biri 1998-yilda sodir bo‘ldi, ya’ni O‘zbekiston Respublikasi Markaziy banki va Jahon 
banki o‘rtasida ilk shartnoma imzolandi. Shartnomaga ko‘ra, Jahon banki moliyalashtirish orqali respublika 
moliyasini va to‘lov tizimlarini takomillashtirishga, bank telekommunikatsiya tizimini va ochiq axborot tizimini 
yaratishga yordam berishi asosiy maqsadlardan biri sifatida belgilandi. Shuni ta’kidlash joizki, O‘zbekistonda 
to‘lov tizimlarini shakllantirish va raqamlashtirish jarayoni bosqichma-bosqich amalga oshirilmoqda. Bu 
jarayondagi yana bir muhim qadamlardan biri O‘zbekiston Respublikasi Prezidentining 2018-yil 19-sentabrdagi 
«Milliy to‘lov tizimini rivojlantirish chora-tadbirlari to‘g‘risida»gi PQ–3945-son qaroriga asosan Milliy banklararo 
markazning 2018-yilning II choragida tashkil etilishi bo‘ldi. «Humo» to‘lov tizimining 2019-yilning II choragidan 
boshlab ishga tushirilishi esa raqamli to‘lov tizimlari rivojlanishining birinchi bosqichi bo‘lib hisoblanadi. 
Respublikamizda COVID-19 pandemiyasi tufayli karantin e’lon qilingach, to‘lovlarni elektron shaklda amalga 
oshirish ulushi keskin oshdi. Jumladan, davlat xizmatlari uchun to‘lovlar va kommunal to‘lovlar onlayn amalga 
oshirila boshlandi (1-rasm).

1-rasm. Markaziy Bankning banklararo to‘lov tizimi 
orqali amalga oshirilgan tranzaksiyalar soni, ming birlikda1

Yuqorida keltirilgan rasmdan shuni ko‘rish mumkinki, Markaziy bankning banklararo to‘lov tizimi orqali 
amalga oshirilgan tranzaksiyalar soni doimiy ravishda oshib bormoqda. Oxirgi yillarda esa kuzatilgan 
tranzaksiyalar sonida sezilarli o‘sish qayd etilgan.

1	  O‘zbekiston Respublikasi Markaziy Banki sayti, https://cbu.uz/uz/payment-systems/interbank/

Naqdsiz to‘lov qilishning bir nechta afzalliklari hamda kamchiliklari mavjud. Elektron to‘lov tizimlarining 
asosiy afzalliklari sifatida quyidagilarni keltirish mumkin:

– qulaylik, ya’ni joylashuv va vaqtdan qat’i nazar elektron to‘lovlarni amalga oshirish mumkinligi;
– tezlik, ya’ni to‘lovlarning bir necha soniya yoki daqiqada amalga oshirilishi;
– shaffoflik, ya’ni pul mablag‘lari oqimini oson kuzatish mumkinligi;
– davlat xizmatlari va kommunal to‘lovlarni amalga oshirish uchun qulaylik;
– qog‘oz hujjatlar sarfini va naqd pulga bo‘lgan ehtiyojni kamaytirish;
– ortiqcha talablar va amaliyotlarsiz amalga oshirilishi.
Yuqorida keltirilgan afzallik va ustunliklarga qaramasdan, to‘lovlarni elektron shaklda amalga oshirishning 

ham bir qator kamchiliklari mavjud, jumladan:
– internetga bog‘liqlik, ya’ni internet tezligi yoki sifati past bo‘lgan hududlarda raqamli to‘lov tizimlaridan 

foydalanish bir qator qiyinchiliklarni yuzaga keltiradi;
– komissiya to‘lovlari, ya’ni naqd to‘lovdan farqli o‘laroq elektron to‘lovlar ma’lum miqdordagi xizmat haqini 

to‘lashni talab qiladi;
– raqamli savodxonlik darajasining pastligi, ya’ni yoshi katta avlod uchun yangi raqamli tizimlardan 

foydalanish qiyinchiliklar tug‘dirishi mumkin;
– maxfiylik bilan bog‘liq muammolar, ya’ni axborotlarning sizib chiqishi yoki shaxsiy ma’lumotlarning sotilishi 

kabi holatlar kuzatilishi mumkin;
– kiberhujum va firibgarlik ehtimoli, chunki hozirgi kunda firibgarlik holatlari va pul mablag‘larining elektron 

hamyonlar hamda hisoblardan yechib olinishi bilan bog‘liq holatlar kuzatilmoqda.
To‘lov tizimlari faoliyatini raqamlashtirishning bir qator ustuvor maqsadlari mavjud. Eng asosiy maqsadlardan 

biri to‘lov tizimlarining samaradorligini oshirishdir. Bundan tashqari, elektron to‘lovlarning oqimini kuzatish va 
boshqarish osonroq. Xususiy sektordagi asosiy to‘lovlar naqd pul orqali amalga oshirilishi tufayli pul oqimini 
nazorat qilish hamda foyda solig‘ini to‘liq va to‘g‘ri hisoblash qiyinchilik tug‘diradi. Shu sababdan xususiy 
sektorda elektron to‘lovlarni joriy qilish eng asosiy masalalardan biri sifatida belgilandi. Bu esa daromadlar va pul 
mablag‘larining yo‘nalishini aniqlash hamda kuzatilmayotgan iqtisodiyot ulushini qisqartirishga yordam beradi. 
Yana bir muhim maqsadlardan biri naqd pulga bo‘lgan ehtiyojni kamaytirish va bu orqali naqd pul emissiyasi 
uchun talab qilinadigan resurslar miqdorini qisqartirishdir. Elektron to‘lovlarni joriy etishdan ko‘zlangan yana 
bir maqsad korrupsiyaning oldini olishdir. Xususan, davlat xizmatlari uchun to‘lovlarni elektron shaklda amalga 
oshirish va shaffof to‘lovlarni ta’minlash orqali korrupsiya darajasini pasaytirish ko‘zda tutilgan.

Raqamli to‘lov tizimlarini amaliyotga joriy qilishning boshlang‘ich bosqichlaridan biri ushbu turdagi 
to‘lov usulidan foydalanuvchi fuqarolarning kiberxavfsizligini ta’minlashdan iborat. Elektron to‘lovlarni 
kiberhujumlardan himoya qilishda O‘zbekiston Respublikasi Prezidentining 2023-yil 30-noyabrdagi «Raqamli 
mahsulotlar (xizmatlar) iste’molchilari huquqlarini himoya qilish va raqamli texnologiyalar vositasida sodir 
etiladigan huquqbuzarliklarga qarshi kurashishni kuchaytirish choralari to‘g‘risida»gi PQ–381-son qarori muhim 
rol o‘ynaydi. Ushbu qarorda raqamli to‘lov xizmatlarini taklif qiluvchi tashkilotlarga bir qator talablar qo‘yildi. 
Jumladan, 2024-yil 1-iyundan boshlab to‘lov tizimi operatorlari faqat aksiyadorlik jamiyati shaklida tashkil etilishi 
va to‘lov tizimlari operatorlari hamda to‘lov tashkilotlarining minimal ustav kapitali belgilandi.

Raqamli to‘lov tizimlarini joriy etish nafaqat xususiy sektor va tijorat banklarida, balki davlat xizmatlarida 
ham amalga oshirilmoqda. Ma’lumki, 2026-yil 1-apreldan boshlab belgilangan ma’lum tovar va xizmatlar uchun 
to‘lovlar faqat naqdsiz shaklda amalga oshirilishi belgilangan. Hozirgi kunga kelib Yagona interaktiv davlat 
xizmatlari portali — MyGov.uz saytida ko‘rsatiladigan barcha davlat xizmatlari uchun to‘lovlarni elektron shaklda 
amalga oshirish imkoniyati mavjud. Bu esa davlat xizmatlarida korrupsiya darajasining kamayishiga hamda 
samaradorlikning oshishiga yordam bermoqda (2-rasm).

2-rasm. Umumiy pul tushimlari tarkibi va dinamikasi2

2	  Gazeta.uz axborot sayti, https://www.gazeta.uz/uz/2026/02/20/cash-noncash/

Yuqorida keltirilgan rasmdan shuni aytish mumkinki, oxirgi 3 yilda respublika hududida amalga oshirilgan 
to‘lovlar tarkibida naqdsiz to‘lovlarning ulushi oshib bormoqda. Masalan, 2023-yilda jami to‘lovlarning 38 foizi 
terminallar orqali amalga oshirilgan bo‘lsa, 2025-yilga kelib bu ko‘rsatkich 43 foizga yetdi. Afsuski, ushbu 
sohada bir qator muammolar mavjud. Asosiy to‘siqlar sifatida quyidagilarni keltirish mumkin:

– chekka hududlarda elektron to‘lovlarni amalga oshirish imkoniyatining cheklanganligi;
– internetning sifati yoki tezligi past bo‘lgan hududlarda ushbu turdagi to‘lovlardan foydalanish imkoniyatining 

mavjud emasligi;
– ayrim xizmat turlari yoki tovarlar to‘lovi uchun komissiya talab qilinishi;
– kiberxavfsizlik va ma’lumotlar daxlsizligi bilan bog‘liq masalalar.

X U L O S A  V A  T A K L I F L A R
Ushbu to‘siqlar sohada qabul qilinayotgan qonun va qarorlarning amaliyotga tatbiq etilishini sekinlashtiradi. 

Ushbu muammolarning salbiy ta’sirini kamaytirish maqsadida quyidagi tavsiyalardan foydalanish mumkin:
– banklar va moliyaviy xizmat ko‘rsatuvchi operatorlarda mijozlarning shaxsiy ma’lumotlari daxlsizligi va 

xavfsizligini ta’minlash;
– ushbu sohadagi startaplarni qo‘llab-quvvatlash;
– chekka hududlarda ham internet sifatini yaxshilash va elektron to‘lovlarni amalga oshirish uchun talab 

qilinadigan sharoitlarni ta’minlash;
– ushbu sohadagi yangi qonunlar, Prezident farmonlari va yangiliklardan aholini muntazam xabardor qilish;
– sun’iy intellekt yordamida mijozlarni qo‘llab-quvvatlovchi markazlarni tashkil etish.
Xulosa qilib shuni aytish mumkinki, O‘zbekistonda raqamli to‘lov tizimlari so‘nggi yillarda jadal rivojlanib, 

mamlakat iqtisodiyotining raqamli transformatsiyasida muhim o‘rin egallamoqda. Shu jumladan, O‘zbekistonda 
to‘lov tizimlarini raqamlashtirishning bir qator istiqbolli yo‘nalishlari mavjud. Bunday transformatsiya jarayonida 
nafaqat banklar va tegishli davlat organlari, balki aholi vakillari ham katta mas’uliyatni o‘z zimmasiga olishi 
lozim, zeroki firibgarlikdan zarar ko‘radigan eng asosiy shaxs aholining o‘zidir.

